
Do kasch dr Zeedel lose

Fasnacht 2026 

FCB – Z Basel rollt dr Ball

Olé Olé - glyy isch s sowyt:
s isch FCB- und Fasnachtszyt!
Es lüchtet häll in Rot und Blau.
Dasch unseri Zyt - jo, ganz genau!

S Fuessballfieber het ys paggt.
Zum Joggeli ziehn miir im Taggt.
Öb gross, öb glai, öb alt, öb jung - 
zämme bringsch so d Stadt in Schwung.

Im Stadion sinn miir alli doo,
dien juuble, singe, riefe, stoo!
Nüünzig Minute - es muess so syy - 
wie drey Dääg Fasnacht an mym Rhy!

D Faane barat und d Pyros sinn aa,
mit Choreos füüre miir d Mannschaft aa.
Ai Pfyff, ai Gool, ai Juubel - s isch glaar:
der FCB isch Superstar!

Mit Stolz im Härz, Pokal in der Hand,
seen Diir uns im rotblaue Gwand.
Mer lüüchte häll am Basler Himmel:
D Junteressli als Fans im Gwimmel.

Will s aifach nüt Schööners zum Aleege git,
mache miir jetzt im FCB - Lyybli mit.
Und drum haisst s hüt: Alleee FCB!
Mir sinn jetzt d Spiiler - als Ueli juhee!

Au d Fraue wo schutte sin voll im Trend.
will me daas jo dangg EM vyyl besser kennt.
Emotioone mit Kampfgaischt - hejo, das macht froo!
Drum sin letschd Joor vyyl Lüt zuen ys ko.

Jo, Basel - e Stadt mit Kultur und mit Sport - 
mit Fasnacht und Schutte - e spannende Ort!
Au s Härz vo de FCB-Fans isch am Brenne,
me zaigt, was me doo duet Lyydeschaft nenne.

Alli zämme immer lütter, alli zämme immer wyter.
Alli zämme immer besser, alli zämme immer fitter.
Veraint ka uns doo nüt bassiere,
mir könne (maischtens) nid verliere.

Ai Stadt, ai Liebi - was ka das nur syy?
E heerlig Gfühl do in Basel am Rhy.
Zum Schluss isch ys drum ganz bsunders wichtig:
mer göön alli zämme - dasch glaar - in ai Richtig!

FCB - Fan kasch nid wärde.
FCB - Fan, daas muesch syy.
Junteressli kasch nid wärde,
Junteressli, daas muesch syy.

__________________________________________________
 
Mechtsch aafoo Pfyffe oder Drummle, bisch mindischdens 7 Joor 
alt und hesch Luscht zem sälber Fasnacht mache?  So mäld dy 
lieber hit als morn bim Obmaa vo de Junge, em Nicolas Bringolf - 
nicolas.bringolf@gmail.com - oder kumm diräggt ans Yyschryybe 
vom 7. Meerz 2026. Infos findsch uff www. junteressli.ch 
Mir freuen ys uff Dii!


